
Annotatsiya: Maqolada kartoshkaning 29 ta tezpishar va o‘rtatezpishar navlari har tomonlama baholanib, ularning 
ichidan Evolution, Sylvana va Saviola navlari ajratib olingan. Ushbu navlar turli ekish muddatlari va mulchalash turlarida 
yetishtirilganda hosildorlik va iqtisodiy samaradorlik ko‘rsatkichlari bo‘yicha olingan ilmiy natijalar keltirilgan. Tadqiqot 
natijalariga ko‘ra, eng yuqori hosildorlik (28–30 t/ga), sof daromad (39 280–48 980 ming so‘m) va rentabellik darajasi 
(86,6–98,5 %) 15–18-yanvar – 15–18-fevral oralig‘ida ekilib, go‘ng + plyonka bilan mulchalanganda kuzatilgan.

Kalit soʻzlar: kartoshka, navlar, ekish muddati, mulchalash, hosildorlik, tannarx, sof daromad, rentabellik darajasi.

Abstract: The article presents the results of the evaluation of 29 early and mid-early potato varieties. Among them, 
Evolution, Sylvana, and Saviola were selected for detailed study. Their yield and economic efficiency were analyzed 
under different planting dates and mulching types. The study revealed that the highest yield (28–30 t/ha), net income 
(39,280–48,980 thousand soums), and profitability (86.6–98.5%) were achieved when planted between January 15–18 
and February 15–18, and mulched with manure and plastic film.

Key words: potato, varieties, planting dates, mulching, yield, cost price, net income, profitability level.

Аннотация: В статье представлены результаты оценки 29 раннеспелых и среднеранних сортов картофеля. Из 
них выделены сорта Evolution, Sylvana и Saviola, которые были исследованы по урожайности и экономической 
эффективности при различных сроках посадки и видах мульчирования. Установлено, что наивысшая урожайность 
(28–30 т/га), чистый доход (39 280–48 980 тыс. сумов) и уровень рентабельности (86,6–98,5 %) были получены при 
сроках посадки с 15–18 января по 15–18 февраля и мульчировании навозом + пленкой.

Ключевые слова: картофель, сорта, сроки посадки, мульчирование, урожайность, себестоимость, чистый доход, 
уровень рентабельности.

K I R I S H
Respublamizning tuproq-iqlim sharoiti ertagi kartoshka yetishtirish uchun qulay bo‘lib, mavjud 

agrotexnologiyalarni takomillashtirish, navlarni to‘g‘ri tanlash va urug‘chilikni yo‘lga qo‘yish muhim ahamiyat 
kasb etadi. Ayniqsa, ertagi kartoshka yetishtirishda qimmatli xo‘jalik belgi va xususiyatlarga ega moslanuvchan 
navlarni tanlash hamda ularni ekish va parvarishlashning yangi usullarini yaratish nazariy va amaliy jihatdan 
dolzarb hisoblanadi.

Janubiy mintaqa – Qashqadaryo viloyati tuproq-iqlim sharoitida er va suv resurslaridan samarali foydalanish, 
zamonaviy resurs tejovchi agrotexnologiyalarni joriy etish, ishlab chiqarish xarajatlarini kamaytirish va mahsulot 
tannarxini pasaytirish maqsadida kartoshka genofondining nav namunalarini har tomonlama baholash zarur. 
Muayyan agroekologik sharoitlar uchun arzon, sifatli, ekologik toza, barqaror hosildorlikka ega navlarni aniqlash, 
yuqori urug‘lik sifati, tashiluvchanlik va saqlanuvchanlik xususiyatlarini ta’minlaydigan agrotexnologik tadbirlar 
majmuasini ishlab chiqish va amaliyotga joriy etish hozirgi davrda alohida dolzarb masala sifatida e’tirof etiladi.

Shu bilan birga, Qashqadaryo viloyatining janubiy tuproq-iqlim sharoitida kartoshkaning turli navlarini o‘ta 
ertagi va ertagi ekin sifatida yetishtirishga mosligi, shuningdek, ekish muddatlari va mulchalash turlarining 
hosildorlik hamda iqtisodiy samaradorlikka ta’siri hali yetarli darajada o‘rganilmagan.

Mazkur masalani chuqur tadqiq etish maqsadida biz 2022–2024-yillar davomida Qarshi tumani Bog‘obod 
MFY “Parg‘o‘za” qishlog‘ida joylashgan Inoq Abdullaev fermer xo‘jaligining sug‘oriladigan och tusli bo‘z 
tuproqlari sharoitida dala tajribasini o‘tkazdik.

M A T E R I A L  V A  M E T O D L A R
Tadqiqotning maqsadi – ertagi ekin sifatida kartoshkaning 29 ta navini har tomonlama baholab, istiqbolli va 

moslanuvchan navlarni ajratib olish hamda ularni turli ekish muddatlari va mulchalash turlarida yetishtirishning 
iqtisodiy samaradorlik ko‘rsatkichlarini aniqlashdan iborat.

Kartoshkaning moslanuvchan navlari uchun qulay ekish muddati va mulchalash turini aniqlash maqsadida 
Evolution, Sylvana va Saviola navlari to‘rtta muddatda (15–18.01; 30.01–03.02; 15–18.02; 02–05.03 – nazorat) 
ekildi. Har bir ekish muddatida quyidagi to‘rtta mulchalash varianti o‘rganildi:

1. Mulchasiz (nazorat);
2. Chirigan va elangan go‘ng bilan tuproq yuzasini 1–2 sm qalinlikda yopish (3–4 t/ga);
3. Plyonka bilan mulchalanganda;
Go‘ng + plyonka bilan mulchalanganda.
Ekish muddati bo‘yicha delyanka maydoni – 144 m², mulchalash variantlari bo‘yicha – 36 m², navlar bo‘yicha 

– 12 m² ni tashkil etdi. Har bir tajriba to‘rt martadan takrorlandi. Ekish 90×20 sm sxemada, 6–8 sm chuqurlikda, 
50–60 gramm vazndagi nishlatilgan mahalliy ikkinchi reproduksiya urug‘lik tuganaklari bilan amalga oshirildi.

Dala tajribalari, ekish, parvarish, hosilni yig‘ib olish, hisoblash, kuzatish va tahlil ishlari umumqabul qilingan 
uslublar, me’yoriy-huquqiy hujjatlar va ilmiy tavsiyalar asosida olib borildi [1–6].

Tadqiqot natijalarining muhokamasi
Qashqadaryo viloyatining sug‘oriladigan och tusli bo‘z tuproqlarida ertagi kartoshka navlarini yetishtirishning 

iqtisodiy samaradorligini aniqlashda quyidagi ko‘rsatkichlardan foydalanildi: hosildorlik (t/ga), bir gektarga 
qilingan umumiy xarajatlar (ming so‘m), bir sentner kartoshka tannarxi (so‘m), sotuv narxi (so‘m), bir gektardan 
olingan sof daromad (ming so‘m) va rentabellik darajasi (%).

Kartoshkachilikda iqtisodiy samaradorlikni aniq hisoblash uchun viloyat fermer xo‘jaliklarining hisob 
materiallari hamda O‘zbekiston Respublikasi Qishloq xo‘jaligi vazirligi tomonidan tasdiqlangan “Qishloq 
xo‘jalik ekinlarini parvarishlash va mahsulot yetishtirish bo‘yicha 2022–2026-yillarga mo‘ljallangan namunaviy 
texnologik kartalar” (2022-yil)dan foydalanildi.

Iqtisodiy samaradorlikni to‘g‘ri baholash, eng avvalo, bir gektarga qilingan xarajatlarni aniq hisoblashga 
bog‘liq. Qashqadaryo viloyati kartoshkachilik fermer xo‘jaliklarida 2024-yilda kartoshka yetishtirish bo‘yicha bir 
gektar maydonga to‘g‘ri kelgan umumiy xarajatlar 48 095 ming so‘mni tashkil etgan va o‘rtacha 240 sentner/ga 
hosildorlikka erishilgan. Bir sentner kartoshkaning sotuv bahosi esa 3 000 so‘mdan 5 000 so‘mgacha o‘zgarib 
borgan.

Tadqiqot natijalari shuni ko‘rsatdiki, ertagi kartoshkaning turli tezpishar va o‘rtatezpishar navlarini o‘stirishda 
bir gektarga qilingan umumiy xarajatlar 47 820 ming so‘mdan (Challenger navi) 50 740 ming so‘mgacha (Saviola 
navi) o‘zgaradi. Bir sentner kartoshka tannarxi esa 142 528 so‘mdan 209 736 so‘mgacha bo‘lgan diapazonda 
shakllangan.

Iqtisodiy samaradorlikni aniqlash natijalariga ko‘ra, eng arzon tannarx (142 528–172 535 so‘m), eng 
yuqori sof daromad (36 200–56 060 ming so‘m) va yuqori rentabellik darajasi (73,9–110,5 %) Saviola, Lucinda, 
Evolution, Sylvana, Arizona, Labella, Ranomi, Lazar, Bahro-30, Picasso, Sante va Gala navlaridan olingan. 
Ushbu navlarning keng miqyosda joriy etilishi orqali har bir gektardan 28,0–35,6 tonna barvaqt (ertagi) hosil 
yetishtirish imkoni yaratilgan.

Moslanuvchan Evolution, Saviola va Sylvana navlari turli ekish muddatlari hamda mulchalash turlarida 
yetishtirilib, iqtisodiy samaradorlik ko‘rsatkichlari aniqlangan (1-jadval).

1-jadval. Ertagi kartoshka moslanuvchan navlarini turli ekish muddatlari va mulchalash turlarida oʻstirishning 
iqtisodiy samaradorligi (2022-2024 yillar).

Hisobotlar natijalariga ko‘ra, bir gektarga to‘g‘ri kelgan umumiy xarajatlar miqdori navlar va tajriba 
variantlariga qarab 47 790 ming so‘mdan 49 720 ming so‘mgacha o‘zgarib, eng yuqori hosildorlik 28,4–32,9 t/ga, 
eng past tannarx 151 125–165 878 so‘m, eng yuqori sof daromad 39 280–48 980 ming so‘m hamda rentabellik 
darajasi 86,6–98,5 % bo‘lgan. Bu natijalar 15–18-yanvar hamda 15–18-fevral oralig‘ida ekilgan va plyonka 
yoki go‘ng + plyonka bilan mulchalangan tajriba variantlarida kuzatilgan. Ekish muddatining kechiktirilishi 
mulchalash samaradorligining pasayishiga olib kelib, hosildorlik 20 tonnadan oshmasligi ehtimolini ko‘rsatdi.

X U L O S A  V A  T A K L I F L A R
Qashqadaryo viloyatining sug‘oriladigan och tusli bo‘z tuproqlari sharoitida ertagi kartoshkaning Evolution, 

Saviola va Sylvana kabi moslanuvchan navlarini qulay muddatlarda (15–18.01 – 15–18.02) va maqbul 
mulchalash usullari (plyonka yoki go‘ng + plyonka) orqali yetishtirish natijasida 10-iyungacha gektaridan 28,4–
32,9 tonna sifatli, tashiluvchan va saqlanuvchan barvaqt hosil olishga erishildi. Bu esa o‘z navbatida, 39 280–48 
980 ming so‘m sof daromad va 86,6–98,5 % rentabellik darajasini ta’minlash imkonini berdi.

